
Il-Kumitat iltaqa' fil-Parlament, il-Belt Valletta, fis-2.03 p.m.






MINUTI

Il-Minuti tal-Laqgħa Nru 11, li saret fid-19 ta’ Mejju 2020, ġew ikkonfermati. 


IĊ-CHAIRPERSON (Onor. Anthony Agius Decelis): Għal-laqgħa tal-lum, l-Onor. Clayton Bartolo qed jiġi sostitut mill-Ministru Evarist Bartolo, u allura l-Membri kollha preżenti hawnhekk għandhom il-vot. Skont l-Ordnijiet Permanenti, il-quorum f’dan il-Kumitat huwa ta’ erba’ Membri bil-vot. Għaldaqstant, peress li hawn quorum, nistgħu nkomplu b’din il-laqgħa. 


SMIGĦ FIR-RIGWARD TAN-NOMINA TAS-SUR ANGELO GAFÀ GĦALL-ĦATRA TA’ KUMMISSARJU TAL-PULIZIJA

IĊ-CHAIRPERSON: Illum il-Kumitat għandu quddiemu n-nomina tas-Sur Angelo Gafà għall-ħatra ta’ Kummissarju tal-Pulizija.  It-tweġibiet għall-mistoqsijiet li saru bil-miktub lis-Sur Gafà huma f’idejna, u allura nistgħu nistiednu lis-Sur Gafà biex jidħol fil-Kamra. 

Is-Sur Angelo Gafà daħal fil-Kamra.


PERMESS TAL-KUMITAT

IĊ-CHAIRPERSON: Hawn xi talbiet mill-midja biex jitħallew jidħlu u jiġbdu ritratti u filmati fil-bidu tal-laqgħa.  Hawn permess?  (Onor. Membri: Iva) 

Il-permess ingħata. 

IĊ-CHAIRPERSON: Sur Gafà, dan il-Kumitat Permanenti dwar il-Ħatriet Pubbliċi huwa mwaqqaf permezz tal-Att li jemenda l-Att dwar l-Amministrazzjoni Pubblika Kap. 497. S’issa ġew għall-approvazzjoni u l-iskrutinju ta’ dan il-Kumitat 25 persuna bejn ambaxxaturi u CEOs, u n-nomina tiegħek hija s-26 waħda li dan il-Kumitat se jagħmel skrutinju dwarha. 

Il-proċedura hija li l-Membri jibagħtu l-mistoqsijiet lill-persuna, u s’issa dejjem kien hemm mistoqsijiet mill-membri taż-żewġ naħat tal-Kamra lil kull persuna, u dawk il-mistoqsijiet jinsabu fuq il-website tal-Parlament. Hija proċedura li ħadd ma kkritikaha; anke l-Kummissjoni Venezja ma sabitx x’tikkritika fuq din il-proċedura, proċedura serja li dan il-Parlament beda jadotta mill-2018 biex il-ħatriet pubbliċi jiġu skrutinizzati u polished – fejn ikun hemm bżonn li jiġu polished – u mbagħad aħna nagħtu l-parir tagħna fuq jekk il-persuna tkunx idonea li tokkupa dik il-kariga li għaliha tkun qed tiġi nnominata. 

Illum hawnhekk qegħdin il-Ministru Bartolo, l-Onor. Mizzi, l-Onor. Bedingfield u jien. L-ewwel nett nirringrazzjak, Sur Gafà talli qiegħed quddiemna. Wara li tajtna r-risposti għall-mistoqsijiet bil-miktub, se ngħaddi biex nara jekk l-Onor. Membri jridux jistaqsu mistoqsijiet supplimentari biex ikomplu jsaħħu dak li diġà għedtilna fil-kitba. Ma nafx tridx tagħmel introduzzjoni, tgħidilna minn fejn tlaqt u x’inhi l-viżjoni tiegħek, ħalli mbagħad l-Onor. Membri jkunu jistgħu jkomplu jibnu fuq dak li tgħidlna. 

IS-SUR ANGELO GAFÀ: Nirringrazzja lilkom għal din l-istedina. Inħossni tassew onorat li qiegħed hawnhekk illum. Din hija parti oħra minn proċess li beda ftit tal-ġimgħat ilu. Jien dħalt fil-Korp tal-Pulizija fl-2003, wara li qabel kont servejt għal madwar sena u nofs fil-Forzi Armati ta’ Malta. Dan wara li fl-2001 kont iggradwajt mill-Università ta’ Malta. Matul iż-żmien bqajt navvanza fil-Korp tal-Pulizija. 

Ir-raġuni prinċipali għalfejn tfajt in-nomina tiegħi u għalfejn qiegħed hawn illum hija waħda: inħoss is-sens ta’ dover lejn il-Korp tal-Pulizija, lejn dan il-pajjiż. Il-Korp tani ħafna u, filwaqt li dejjem tajt fil-karigi li okkupajt fil-Korp, naħseb li din hija l-kulminazzjoni ta’ dan kollu. 

Waqt l-intervista li kelli mal-Kummissjoni għas-Servizz Pubbliku, wieħed mill-membri staqsieni: għalfejn tixtieq tibqa’ mfakkar? Ir-risposta kienet waħda spontanja u ċara. Jien nixtieq li dan il-Korp insaħħaħlu l-fiduċja tan-nies fih, għax is-suċċess o meno tal-Korp tal-Pulizija ma jiddependix biss mill-membri tal-Korp. Il-pulizija m’għandhomx monopolju fuq l-operat tal-Korp tal-Pulizija. Biex aħna nkunu effettivi f’xogħolna rridu nipprevjenu l-kriminalità. Il-missjoni tal-Korp hija li nħarsu u nżommu lil Malta bħala stat sigur, u dak ifisser li l-missjoni prinċipali tagħna mhijiex li nsolvu r-reati – dawk, iva, nagħmluhom – imma prinċipalment li nipprevjenu l-kriminalità. Il-kriminalità nistgħu nipprevjenuha biss jekk il-poplu jkun qiegħed partner magħna fix-xogħol tagħna. 

Fl-aħħar sena u ftit, nista’ ngħid li kont il-persuna fil-Korp li tellaqt kunċett importanti, il-kunċett ta’ community policing; varajna dan il-proġett pilota fil-lokalità tal-Mellieħa. Nista’ ngħid li fil-bidu anke internament kien hemm min ikkritikani u kien hemm anke min qalli: Kemm ilna noperaw il-community policing! Għal uħud il-community policing ifisser li jkollok żewġ pulizija barra fit-triq jagħmlu l-patrol. X’jiswa jekk għandek żewġ pulizija barra fit-triq jitkellmu ma’ xulxin u mhux mal-pubbliku? Community policing is a philosophy. F’din is-sena, partikolarment fil-lokalità tal-Mellieħa fejn nedejna dan il-proġett pilota, irnexxielna nirbħu l-fiduċja tan-nies. Dan mhux jien qed ngħidu, imma jgħiduh l-istudji xjentifiċi li għamilna. Saru surveys li juru li, komparat mal-kumplament tal-popolazzjoni fil-pajjiż, il-komunità tal-Mellieħa għandha aktar fiduċja u tirrikonoxxi aktar il-ħidma tal-Korp tal-Pulizija.

Din il-fiduċja mbagħad tfisser li n-nies se jersqu aktar għand il-Pulizija. Mela fl-aħħar tliet snin il-Korp tal-Pulizija ftaħar – rightly so – li naqqasna l-kriminalità b’10%. Sentejn ilu kellna 7% – kienet l-akbar downturn li kellna fl-aħħar tliet snin – fl-2017 kellna 1%, u s-sena l-orħa kellna 2%. Dan kollu f’kuntest fejn teknikament - din jgħiduha l-kriminoloġisti - il-kriminalità kellha tiżdied għax il-klima ekonomika fil-pajjiż pre-COVID-19 ... Għax kollox trid tieħu f’kuntest; aħna ngħixu f’ambjent li jkun qed jinbidel. Huwa stat ta’ fatt li fl-aħħar tliet snin pajjiżna kien qed jirreġistra l-akbar rata ta’ gross domestic product fl-Unjoni Ewropea, u allura kellna sitwazzjoni ta’ rekord ta’ turisti ġejjin lejn Malta, kellna rekord ta’ barranin li jiġu jfittxu mpjieg f’pajjiżna, u kellna dan il-feel-good factor li jfisser li n-nies joħorġu aktar u jonfqu aktar. Dak ifisser li l-kriminalità suppost żdiedet. Però l-kriminalità naqset. 

Min jikkritika lill-Korp – u hawnhekk fejn irridu verament nifhmu x’ġara – jgħid: Mhux bilfors naqset il-kriminalità rrapportata la l-pubbliku m’għandux fiduċja fil-Korp u allura ma jersaqx biex jirrapporta! Filwaqt li dik tista’ tkun raġuni, l-istatistika turi li dawk ir-reati li normalment ma jiġux irrapportati lill-Pulizija, jew li ma jiġux irrapportati kollha lill-Pulizija ... Għax hemm dak l-element li nsejħulu dark figure of crime; hemm nies li huma vittmi ta’ kriminalità u ma jirrapportawhiex. Ġeneralment dan id-dark figure huwa fejn ikun hemm reati behind closed doors, bħall-vjolenza domestika. Però, komparat max-xejra li esperjenzajna ta’ downturn fil-kriminalità, kien hemm żieda marġinali fil-vjolenza domestika. Dik għalija turi biċ-ċar li, anke fejn tradizzjonalment in-nies shy away mili jiġu għand il-Pulizija, anke hemmhekk qed jirnexxilna noħorġu lin-nies mill-fosdqa tagħhom. 

Għamilna biżżejjed? Definittivament li le. Tagħmel kemm tagħmel qatt mhu biżżejjed, u hemm sforzi kbar għaddejjin. Forsi jkolli l-opportunità nispjega dwar dan. Li rrid ngħid hu li llum qiegħed hawn għax verament nemmen li l-Korp tal-Pulizija jrid ikabbar il-fiduċja tan-nies. Fl-aħħar tas-snin 90, il-Korp kellu 80% tal-fiduċja tan-nies. Fl-aħħar snin inżilna f’livelli baxxi anke ta’ 53%. Fl-2018 tellajna dan il-persentaġġ għal 68% u konna l-aktar organizzazzjoni ta’ pulizija fl-Unjoni Ewropea li rnexxielha tkabbar il-fiduċja tan-nies f’sena waħda. Differenza ta’ 15% ma kenitx ċajta; minn 53% tlajna għal 68%. Dak ifisser erba’ punti perċentwali biss taħt il-medja Ewropea. Inti trid tikkompara mal-kollegi l-oħrajn, mal-counterparts tagħna. Issa erġajna nżilna għal 59%. Nerġa’ ngħid, il-Korp tal-Pulizija fl-aħħar snin kien fil-mira ta’ ċerta kritika. Hemm ħafna kritika oġġettiva u nagħmlu żball jekk indaħħlu rasna fir-ramel u ma ninfetħux għal din il-kritika. Forsi ċerta kritika ġiet anke min-nuqqas ta’ komunikazzjoni min-naħa tal-Korp. Hemmhekk huwa fejn nemmen li nistgħu naħdmu aktar. 

To cut a long story short, jien qiegħed hawn għax nemmen li l-Korp jista’ jkabbar aktar il-fiduċja tan-nies; però biex naslu s’hemm l-ewwel irrid inkabbar il-fiduċja tan-nies tagħna stess, internament. Wara din il-kritika kollha lill-Korp tal-Pulizija, hemm min tbaxxielu l-moral u jien qiegħed hawn biex, l-ewwel u qabel kollox, insaħħaħ il-motivazzjoni tal-membri tagħna, u allura se nkun qed nara li n-nies ta’ fuq nett we lead by example. Jien dak li se nagħmel, ħa mmexxi bl-eżempju u nippretendi li kulħadd, minn fuq s’isfel, imexxi bl-eżempju. 

IĊ-CHAIRPERSON: Grazzi. 

ONOR. GLENN BEDINGFIELD: Sur Gafà, għadek kemm tkellimt dwar il-fiduċja. Taħseb li hija l-kritika biss li wasslet biex in-nies titlef jew tnaqqas il-fiduċja tagħha? 

IS-SUR ANGELO GAFÀ: L-istħarriġ dejjem isir f’kuntest. L-aħħar stħarriġ tal-Eurobarometer sar f’Diċembru li għadda, u l-kuntest dak iż-żmien kien wieħed partikolari u allura hemm diversi fatturi. Il-fatt li fl-2018 il-fiduċja kienet telgħet għal 68% kien anke riżultat tal-fatt li l-Korp wera li jista’ jirnexxilu jsolvi anke każijiet diffiċli. In-nies kienet qed tara li meta jkun hemm impenn min-naħa tal-pulizija ... 

Aħna għadna kemm ħriġna minn pandemija li kienet theddida għall-pajjiż, għan-negozji u għal numru ta’ setturi. Jien nara li għall-Korp tal-Pulizija din kienet opportunità biex nuru lill-pubbliku li meta tinqala’ okkażjoni aħna nqumu għall-okkażjoni; konna frontliners hemm barra, flimkien mal-medical frontliners, u permezz tal-inforzar li sar min-naħa tal-Korp rażżanna l-marda milli tkompli tinfirex. Ħadna l-opportunità biex nikkomunikaw aktar mal-pubbliku, fost oħrajn permezz tal-midja soċjali fejn jinstab l-aktar il-pubbliku. Lill-pubbliku mhux biss urejnieh x’qed nagħmlu bil-ħidma tagħna ta’ kuljum, imma edukajnieh fuq kif hu jista’ jkun partner magħna. Dan l-element ta’ partnership huwa essenzjali għax jekk kulħadd jagħti l-parti tiegħu, is-soċjetà tkun ħafna aħjar. Ikun hemm aktar sinerġiji jekk kulħadd jagħmel il-parti tiegħu. Aħna għandna nkunu ċ-ċentru ta’ dan il-kordinament, imma waħedna ma nagħmlu xejn. 

IĊ-CHAIRPERSON: Grazzi. Kulħadd għandu xi mistoqsijiet supplimentari x’jistaqsi ħalli niftħu aktar fuq is-suġġetti li diġà ġew ittrattati f’dawk il-mistoqsijiet li ntbagħtulek u li inti weġibt. Tajjeb ngħidu li dawk il-mistoqsijiet li weġibt se jkunu fuq il-website tal-Parlament ħalli l-pubbliku inġenerali jkun jaf x’weġibtna. Irrid infakkar li din il-laqgħa tal-Kumitat se tkun qed tixxandar fuq il-mezzi tal-Parlament ħalli l-informazzjoni ngħadduha lill-pubbliku. Il-Ministru Evarist Bartolo. 

ONOR. EVARIST BARTOLO (Ministru għall-Affarijiet Barranin u Ewropej): Sur Gafà, taf li tliet xhur oħra Malta tagħlaq 56 sena Indipendenti. Din hija l-ewwel darba fl-istorja ta’ pajjiżna li l-Kummissarju tal-Pulizija mhux qed jintgħażel mill-Prim Ministru. Qed inneħħu dan il-poter mingħand il-Prim Ministru biex inneħħu l-indħil politiku fil-Korp tal-Pulizija, li meta jkun hemm jista’ jagħmel ħafna ħsara. Ilkoll nafu li inutli nbiddlu l-liġijiet u nbiddlu r-regoli jekk aħna l-politiċi – ħa nitfagħha fuqna – ma nġibux ruħna b’mod korrett u nipprovaw nindaħlulkom u ngħidulkom biex hemmhekk tagħlaq għajnejk u lil dak tmissux u jekk jien politiku tmissnix u jekk għandi xi ħadd qrib tiegħi tmissux. Taħseb li għandek il-kwalitajiet biex inti tirreżisti dan it-tip ta’ ndħil politiku? 

IS-SUR ANGELO GAFÀ: Grazzi tal-mistoqsija. Meta nkun qed nagħti l-lectures, partikolarment fl-Akkademja tal-Pulizija, lil dawk li jkunu qed jagħmlu l-kors biex jilħqu surġent jew spettur inħobb inwasslilhom dan il-messaġġ: Intom imisskom ilkom li bdejtu tippreparaw għal dan is-saff li jmiss fil-karriera tagħkom minn mindu dħaltu fil-Korp tal-Pulizija. Mill-ewwel ġurnata, dawk ta’ madwarhom u n-nies hemm barra bdew jiġġudikaw il-karattru tagħhom u huwa inutli li tiġi l-ewwel fil-kors jekk l-eżempju li tajt matul is-snin ma kienx eżempju tajjeb; dak se jibqa’ fil-bagalja tiegħek. Jien kemm ili fil-Korp tal-Pulizija, mill-2003, naħseb li  dejjem imxejt fuq dan il-prinċipju, li ma nħares lejn wiċċ ħadd, u ġaladarba dan il-messaġġ tibagħtu mill-ewwel, ħadd ma jażżarda jiġi jħabbatlek il-bieb. Qatt ħadd fil-karriera tiegħi ma ndenja jinterferixxi fix-xogħol tiegħi, u ġaladarba dan ma seħħx f’dan l-ammont ta’ snin, żgur li mhux se nittollerah minn issa ’l quddiem. 

Però, kif anke spjegajt fir-risposti tiegħi, għandna ċerti nuqqasijiet fil-Korp, u dawn in-nuqqasijiet partikolarment jinsabu għax hemm ċerti regoli li mhumiex bil-kitba. L-enfasi trid tkun li jkollna policies ċari. Ejjew ngħiduha kif inhi, għandu mnejn issib li xi ħadd jidħol pulizija u għax forsi jkun ra xi film sabiħ fuq il-pulizija jippretendi li malli jidħol fil-Korp imur fi skwadra speċjalizzata. Ejjew l-ewwel nitgħallmu nimxu qabel nitilqu niġru. U mhux għax dak jaf lit-tali u t-tali ... Dawn se nagħmilhom ċari, mhux għax se jkun hemm jien Kummissarju, imma għax se jkun hemm policies ċari dwar x’għandu jiġri f’sitwazzjonijiet bħal dawn. Inti semmejt li hemm il-liġijiet. Dment li jkollok framework intern li jirregola l-operat tal-Korp – hu min hu l-Kummissarju – dan l-element ta’ interferenza fl-operat tagħna se jonqos żgur, għax ġaladarba jkun hemm dan il-qafas, irridu noperaw fih. U dak il-qafas huwa tajjeb għal kulħadd; huwa tajjeb għax il-membri kollha tagħna jistgħu jiġu in sync mal-organizzazzjoni u jafu l-viżjoni tal-Korp fejn hija. 

Matul iż-żmien forsi kien hemm nuqqas ta’ ppjanar, u meta ngħidu li kien hemm nuqqas ta’ ppjanar, qed nitkellmu fuq ippjanar tanġibbli. Għax dak li jkun jista’ jgħidlek li l-pjan qiegħed f’moħħu, imma bi pjan f’moħħok ma tasal imkien. Naħseb li jekk kien hemm xi ħaġa fejn l-uffiċċju tiegħi wera biċ-ċar xi rridu nfissru bi ppjanar konkret, din kienet fil-bidu tal-pandemija. Naħseb li għall-ewwel darba fl-istorja tal-Korp ħriġna pjan konkret ta’ x’jiġri jekk naslu għal ċerti sitwazzjonijiet fil-pandemija. Però dak il-pjan, minkejja li fassalnieh fl-uffiċċju tiegħi, ma żammejtux għalija. Għax x’jiswa li pjan tafu inti meta biex timplimentah trid mingħand ħaddieħor? F’dawn l-aħħar xhur aħna implimentajna intranet system, komunikazzjoni interna fil-Korp li tiffaċilita d-dissemination of information, u hekk dak il-pjan wasal għand kulħadd u kulħadd kien jaf fiċ-ċirkostanzi rispettivi kif se jaġixxi l-Korp. U huwa dan li se nkunu qed nagħmlu. 

Jekk il-Bambin irid, f’Settembru li ġej, għall-ewwel darba, il-Korp se jkollu strateġija ta’ trasformazzjoni. Jien dħalt f’din il-kariga ta’ CEO f’Jannar tal-2017 u mill-bidu nett ridt invara dan il-proġett ta’ trasformazzjoni. Kulħadd kien jgħidlek li hemm bżonn li l-Korp jiġġedded, imma kulħadd kien komdu fil-comfort zone tiegħu. Kulħadd jgħid li li jrid isir hekk, imma ħadd ma jagħmlu dak il-pass għax kulħadd komdu u allura, biex żgur ma jkunx hemm interferenza politika – jiġifieri, ara kemm ilha ġejja dik li għamilt referenza għaliha – applikajt għall-fondi Ewropej. Illum il-ġurnata ninsabu fl-aħħar fażi biex f’Settembru li ġej, jekk Alla jrid, ikollna strateġija ta’ trasformazzjoni ffinanzjata minn fondi Ewropej. Ġaladarba l-Kummissjoni Ewropea ffinanzjatilna dan il-proġett, il-pressjoni tfajtha fuqi l-ewwel wieħed bħala project leader li, fix-xhur ta’ wara dak il-proġett irid jimmaterjalizza ruħu, irridu nimplimentawh. Dik hija l-way forward li nkunu kontabbli għal għemilna. Dik l-istrateġija mhux biss beħsiebni nippubblikaha lill-membri tal-Korp, imma beħsiebni nippubblikaha għall-poplu kollu biex il-poplu jżomm lili u ‘l-kollegi tiegħi kontabbli għal għemilna. Allura, dak huwa wieħed mill-eżempji ta’ kif beħsiebni mmexxi – good governance u bit-trasparenza. 

ONOR. EVARIST BARTOLO: Marbuta ma’ din; taf li f’soċjetà żgħira bħal Malta – u din teżisti fi gżejjer id-daqs tagħna – ir-rabtiet personali – ħbiberija, familja, negozju, partit – mhux l-ewwel darba jkunu b’saħħithom iżjed mir-relazzjonijiet istituzzjonali. Din hija sfida kbira għal xi ħadd li jrid li l-Korp tal-Pulizija – ħa nuża l-kliem tiegħek stess – jaħdem b’mod biex ikun hawn l-ordni, biex ikun hawn il-ħarsien tal-liġi bla ma jħares lejn wiċċ ħadd. X’taħseb li għandu jsir biex il-Korp tal-Pulizija jkun jista’ jilqa’ għal din l-isfida kbira? 

IS-SUR ANGELO GAFÀ: Nerġa’ ngħidlek, leading by example huwa fundamentali. Jekk jien m’għandi ebda rabtiet ma’ ħadd, nippretendi li ħadd m jkollu dan it-tip ta’ rabtiet. Però, fuq kollox, insaħħaħ il-komunikazzjoni interna fil-Korp. Se nara li regolarment – u meta ngħid ‘regolarment’ verament infisser regolarment – isiru laqgħat mas-senior staff biex, anke fuq każijiet ta’ ċerta portata, jien ikolli l-feedback u l-progress. Meta kont uffiċjal investigattiv kont nintalab updates regolari biex allura kont ninżamm kontabbli għal għemili u għal dak li se nkun qed nagħmel, għax filwaqt li nifhem li hemm ċerti diffikultajiet f’ċerti każijiet, idejjaqni l-fatt li forsi dan l-aħħar qisna bdejna nserrħu wisq fuq inkjesti maġisterjali biex forsi nitfgħuha fuq il-Qorti. Nafu kemm inkjesti maġisterjali, għal diversi raġunijiet, ġeneralment jieħdu fit-tul. Onestament, fir-risposti tiegħi elenkajt li kemm il-każ tellajt il-Qorti, niddubita jekk kellix minnhom xi inkjesta maġisterjali. Nifhem li inkjesti maġisterjali huma neċessarji f’ċerti sitwazzjonijiet, partikolarment fejn għandek ħtieġa ta’ expertise li fil-Korp ma jkollokx. Pereżempju, jekk għandek qabda ta’ droga, m’għandna lil ħadd espert biex jiddetermina x’tip ta’ droga hi għax hemm bżonn laboratorji apposta, waqt li jekk għandek qtil trid expertise mediċi. Però, il-fatti li jkollok dawn l-inkjesti maġisterjali hemm il-ħtieġa li jkun hemm investigazzjoni tal-pulizija parallela u, ġaladarba jiena qatt u qatt ma ħarist lejn wiċċ ħadd, se nippretendi li ħadd u ħadd fil-Korp tal-Pulizija ma jħares lejn wiċċ ħadd. Kull każ, kbir jew żgħir kemm kien, dejjem tajtu l-attenzjoni meħtieġa, u se nippretendi li din l-attenzjoni meħtieġa se tingħata fi kwalunkwe każ, kemm jekk huwa każ li forsi għal uħud jista’ jkun każ trivjali, kif ukoll jekk huwa każ ta’ natura aktar serja u ta’ natura li on a national level jista’ jkun jolqot aktar nies. 

IĊ-CHAIRPERSON: Sur Gafà, jekk qed nifhmek sew, jimpurtak li ssaħħaħ l-id investigattiva tal-Pulizija. Kif se tagħmel dan? 

IS-SUR ANGELO GAFÀ: Bħala Korp tal-Pulizja naħseb li s-success rate tagħna f’dak li għandu x’jaqsam mal-investigazzjonijiet hija tajba ħafna, u anke f’każijiet diffiċli wasalna. Naturalment, hemm dipartiment partikolari, id-Dipartiment tal-Financial Crime Investigations – jien għamilt disa’ snin hemmhekk u nifhem il-komplessità ta’ ċerti każijiet. Il-mument li bdew jissaħħu ċerti istituzzjonijiet, bħall-FIAU, bdew ġejjin aktar rapporti għand id-Dipartiment. Id-differenza hija li, filwaqt li l-FIAU jibgħat Suspicious Transaction Report (STR), dawk is-Suspicious Transaction Reports huma msejsa fuq intelligence, u forsi hawnhekk huwa fejn il-Korp irid jikkomunika aktar hemm barra. Hemm distinzjoni assoluta bejn intelligence u evidence. Biex il-Pulizija tmur b’każ il-Qorti dak il-każ irid ikun imsejjes mhux fuq intelligence, għax intelligence ma tiswa xejn għall-Qorti: trid tmur b’evidenza. 
Allura, dawn il-każijiet li bdew ġejjin bil-gaffa mingħand l-FIAU, wieħed irid jara r-raġunijiet. Hemm rapporti anke fuq il-midja li r-rapporti mingħand l-FIAU żdiedu, imma forsi jinsabu bottleneck għand il-Pulizija. F’ħafna minn dawn il-każijiet ikollok sitwazzjonijiet li l-kriminalità ma tafx ġurisdizzjonijiet; anzi, il-kriminalità organizzata, illum il-kriminalità serja hija transnational, m’għandhiex fruntieri, u dak huwa li jagħmel xogħolna naqra aktar, mhux diffiċli ngħidlu, imma aktar challenging, li inti trid tikkomunika ma’ pajjiżi esteri, u d-diffikultà tinħoloq meta għandek pajjiżi esteri barra l-Unjoni Ewropea. Filwaqt li fl-Unjoni Ewropea għandek frameworks ċari fejn topera, għandek istituzzjonijiet li jekk ma tikkoperax allura ma tiġix ikkonsidrat parti mill-club, dawk li mhumiex stati membri tal-Unjoni Ewropea mhumiex marbutin b’ebda rabtiet minn dawn, u allura rridu naraw fejn qegħdin neħlu u kif nistgħu nsolvu dawn il-problemi. Jien nirrikonoxxi – u ejjew nirrikonoxxu lkoll – li fl-aħħar tliet xhur dan id-dipartiment żdied b’51% fir-riżorsi umani tiegħu. Għall-ewwel darba, sa Settembru li ġej, se jkollok l-skwadra tal-Anti-money Laundering, jiġifieri, dik li tinvestiga l-ħasil tal-flus, li se tkun akbar mill-iskwadra l-oħra tar-reati ekonomiċi. Illum għandna erba’ uffiċjali investigattivi fid-dipartiment tal-ħasil tal-flus, u sa Settembru li ġej dan se jitla’ għal 12. Jiġifieri, ara xi sforz hemm! Tgħiduli: għalfejn Settembru? Dawn huma reati kumplessi, u f’dan il-mument għandna uffiċjali li qed jagħmlu job shadowing. F’dan ma ssirx espert mil-lum għal għada; min jidħol f’dan it-tip ta’ reati jaf x’għandu jagħmel, u allura ċ-challenge tagħna hija kif jirnexxielna nifhmu dawn il-money trails, dawn il-flows, u kif din il-kobba mħabbla jirnexxielna nifhmuha. Imma mbagħad, eventwalment – u personalment ġieli kelli dawn iċ-challenges fil-Qorti – kif jirnexxielna nispjegaw lill-ġudikatura, għax jista’ jkollok l-akbar każ solvut fuq il-karta, imma ma tkunx kapaċi tikkomunikah fil-Qorti, u allura hemmhekk il-każ tiegħek titilfu. 

Hawnhekk irrid nispjega li għandek il-Qrati Ċivili u l-Qrati Kriminali. Fil-Qorti Ċivili, tirbaħ każ jew titilfu on the basis of probability, skont il-miżien kif jiċċaqlaq lejn naħa jew oħra, jiddeterminalek il-każ. Fil-Qorti Kriminali, il-każ irid jintrebaħ abbażi ta’ dak li bl-Ingliż jissejjaħ beyond reasonable doubt, mingħajr dubju dettat mir-raġuni, jiġifieri dan il-miżien mhux jiċċaqlaq irid, imma jrid jinżel kollu, u allura biex jinżel kollu rridu nagħmlu mezz li naraw li l-każ ikun  foolproof. Dak jieħu ammont ta’ żmien għax, kif qed ngħidlek, jekk l-evidenza li jkollna bżonn tkun trid tiġi minn pajjiżi esteri, ikun jeħtieġ il-koperazzjoni ta’ dan il-pajjiż u, safejn naf jien, ħafna drabi hemmhekk qed neħlu. Għalhekk irridu naraw kif dan l-element nistgħu nsaħħuh. 

IĊ-CHAIRPERSON: Grazzi. Il-Ministru Bartolo. 

ONOR. EVARIST BARTOLO: Nixtieq li nitkellmu daqsxejn aktar fuq il-kriminalità ekonomika organizzata. Fix-xhur li ġejjin, pajjiżna se jkun iffaċċjat minn periklu serju ħafna, li jekk nispiċċaw f’dik l-hekk imsejħa grey list minn Moneyval u mill-FATF, forsi jkun hawn min jgħid: In-nies x’jimpurtahom minn Moneyval u mill-FATF! Sakemm nispjegaw li jekk nitniżżlu fil-lista ma’ dawk il-pajjiżi, ikun diffiċli ħafna aktar biex isir negozju f’pajjiżna, għax investitur li jiġi hawn isibha diffiċli biex ikollu kontijiet tal-banek, isibha diffiċli biex issir tranżazzjoni jew ċaqliq ta’ flus mal-Istati Uniti fid-dollaru, u ħafna mill-kummerċ tagħna huwa fid-dollaru. Aħna bħala pajjiż żgħir diġà għandna ħafna żvantaġġi għal min jiġi jinvesti hawn għax jiżdiedu l-ispejjeż meta minħabba ċ-ċokon tagħna tiġi biex tesporta u tkun trid taħdem ma’ pajjiżi oħra. Jekk inkunu fil-grey list inkunu qed inżidu l-problemi. U waħda mill-ikbar problemi li għandna hemmhekk hija minħabba li fil-kriminalità organizzata, parti minnha lokali u parti minnha internazzjonali - jiġifieri qegħdin nitkellmu dwar każijiet ta’ korruzzjoni, ta’ tixħim, ta’ ħasil ta’ flus u ta’ frodi - jew niġu akkużati li ma neħdux passi jew li meta nieħdu passi ndumu ħafna. Biex inkun ġust, mhux biss fil-każ tal-prosekuzzjoni u fil-każ tal-investigazzjoni, għax hemmhekk jakkużawna li m’aħniex irressqu biżżejjed każi. Imma mbagħad nieħdu ħafna żmien ukoll – u din mhijiex responsabbiltà tal-Korp tal-Pulizija, imma aħna bħala governanti rridu naraw x’se nagħmlu dwarha – li każijiet jieħdu seba’ snin, 13-il sena biex jinqatgħu, u min ikun ħasel il-flus u seraq u ħaxxen bwietu fuq dak li mhux suppost għamel ikun laħaq gawdihom waħda sew.

X’se nagħmlu biex il-Korp tal-Pulizja jagħti sehmu fil-parti tal-investigazzjoni u l-prosekuzzjoni? Titħejja l-prosekuzzjoni – għax, kif spjegajt tajjeb inti, l-analiżi intelliġenti ta’ dawn l-atti kriminali hija importanti, għax biex tippreparaha u tressaqha fil-Qorti trid preparazzjoni partikolari – imma x’se nagħmlu biex ngħinu lil pajjiżna ma jiffaċċjax dan il-periklu serju li ilhom iwissuna dwaru s-snin? Jekk wieħed jara r-rapport tal-Moneyval tal-2012 isib li diġà kien għamlilna lista ta’ dawn l-affarijiet. Kif se nagħmlu biex niċċaqilqu minn din is-sitwazzjoni? Għax it-tkabbir tal-ġid huwa importanti, inkella ma ntejbux l-għejxien tal-poplu tagħna, imma t-tkabbir tal-ġid irid isir fil-ħarsien tal-liġi, u n-negozju jrid ikun negozju nadif u mhux ġej mill-korruzzjoni jew mis-serq. 

IS-SUR ANGELO GAFÀ: Jien qiegħed hawn minħabba n-nomina tiegħi għall-kariga ta’ Kummissarju tal-Pulizija, u allura qiegħed hawn biex nitkellem dwar x’jista’ jagħmel il-Korp tal-Pulizija. Però, nerġa’ ngħid, il-Korp tal-Pulizija huwa biss parti minn kullana sħiħa f’dan li qed jiġi spjegat, u hemm ċerti każijiet li sfortunatament spiċċaw f’ħoġorna għax kien hemm nuqqas ta’ kontrolli fil-framework finanzjarju. Però, jien mhux qiegħed hawn biex inwaħħal f’ħadd; qiegħed hawn biex nitkellem kif beħsiebna nsaħħu l-parti investigattiva u, eventwalment, ta’ prosekuzzjoni. Spjegajt kif internament żidna d-Dipartiment b’51%: però kont jien ukoll, u se nkun qed ninsisti – fil-fatt, f’dan il-mument hemm sejħa barra ppubblikata għal civilians, għal professional civilians li qed jimlew skill gaps li għandna fil-Korp tal-Pulizija – dan għax kull min daħal fil-Korp tal-Pulizija ma daħalx biex speċifikament jaħdem fil-Financial Crimes Investigation Department, imma daħal pulizija, u allura l-Korp irid iħarrġu. U l-opportunitajiet huma kbar, u qed nagħtu ħafna opportunitajiet ta’ taħriġ. Però, għandek dawk il-persuni li huma gradwati mill-Università, u fl-aħħar snin il-Korp beda jiftaħ opportunitajiet għal dawn li jridu jkunu parti mil-law enforcement imma mhux neċessarjament bil-poteri ta’ pulizija. Fil-fatt, daqs sena u nofs, sentejn ilu, irreklutajna l-ewwel żewġ financial crime analysts fil-Korp tal-Pulizija, li ġew speċifikament fil-Financial Crimes Investigative Department. Kif għedna, għanda sejħa miftuħa, u jalla nattiraw aktar nies minn dawn. Però mhux biss: is-suċċess ta’ dawn l-investigazzjonijiet huwa determinat mill-koperazzjoni kemm fuq livell nazzjonali, jiġifieri, mad-Dipartiment tat-Taxxa, mar-Reġistru tal-Kumpaniji, mal-Gaming Authority, mad-Dwana, ma’ numru ta’ stakeholders li kollha kemm huma huma repositories ta’ informazzjoni essenzjali fl-investigazzjonijiet tal-Pulizija. Allura li qed nagħmlu f’dan il-mument ukoll huwa li b’ko-finanzjament minn fondi tal-Unjoni Eworpea qed indaħħlu sistema analitika li mhux issaħħilna l-operat investigattiv għax tiffaċilita n-networks litteralment għax tpoġġihomlok fuq chart, imma fl-istess ħin qed tagħtina aċċess dirett għal databases ta’ istituzzjonijiet oħrajn. 

Mela, internament, fuq livell nazzjonali, il-koperazzjoni qed insaħħuha. Kif għedt qabel, irid ikun hemm il-parti internazzjonali. Nafu, u anke qiegħda ppubblikata fuq il-midja, li l-Pulizija Maltija għaddejja b’koperazzjoni assoluta anke mal-Europol. Il-Europol hija dik l-aġenzija fi ħdan l-Unjoni Ewropea li għandha esperti f’numru ta’ oqsma, u dawn l-esperti jien informat li għal dawn l-aħħar xhur kienu qed jassistu lill-Pulizija l-ewwel fuq każ partikolari, però dan il-każ partikolari beda jiftaħ u allura hemm l-element finanzjarju, l-element ta’ financial crime, u through Europol ngħid li ... Ma rridux inkunu suppervi u ngħidu li kapaċi nagħmlu kollox waħedna: irridu nkunu realistiċi. Ġaladarba l-kriminalità organizzata hija dik li tgħaqqad ċittadini minn pajjiżi differenti biex jikkoperaw ma’ xulxin, daqstant ieħor aħna bħala law enforcement irridu nagħmlu l-istess u nkissru kemm jista’ jkun il-barriers ta’ ġurisdizzjoni li jeżistu. Għalhekk qegħdin dawn l-istituzzjonijiet, biex jgħinu negħlbu l-burokrazija li teżisti fil-ġurisdizzjonijiet. 

M’hemmx risposta faċli. J bl-ebda mod ma se nwiegħed mirakli; m’għandix bakketta maġika. Ix-xorti li għandi hi li ħdimt għal disa’ snin f’dan il-qasam u nifhem id-diffikultajiet u l-isfidi li jeżistu biex issolvi reati kriminali, partikolarment dawk finanzjarji. Però. jien dejjem rajthom bħala jigsaw puzzle: il-biċċiet kollha hemm qegħdin, u issa l-kreattività tiegħek kif se tgħaqqadhom. Hawn min forsi jibda min-nofs, hawn min jibda mill-kantuniera ta’ fuq, tal-lemin; dik sta għall-investigatur. Però, xi ħaġa pożittiva li l-pajjiż miexi lejha hija – u diġà sar ħafna – it-twaqqif tal-Uffiċċju tal-Avukat Ġenerali, li issa fix-xhur li ġejjin se jibda jieħu f’idejh il-prosekuzzjonijiet. Id-diskussjonijiet li għaddejjin bejn il-Korp tal-Pulizija u l-Uffiċċju tal-Avukat Ġenerali huma li nitilqu mill-prosekuzzjonijiet tar-reati kriminali, li allura d-deċiżjoni aħħarija tibda tkun tal-Avukat Ġenerali jekk iressaqx il-Qorti u jieħu f’idejh il-prosekuzzjonijiet. Dak ifisser li l-uffiċjali investigattivi se jieqfu fil-parti investigattiva, u u dan ifisser ukoll li l-ħin il-Qorti se jonqos. Fiż-żmien li għamilt ninvestiga dawn il-każijiet, on average ma kontx noħroġ qabel it-3.00 p.m. mill-Qorti, li jfisser li ridt immur l-uffiċċju, forsi niekol biċċa ħobż, inkompli bl-investigazzjonijiet għax ikollok nies arrestati. Però, fuq kollox, ridt nipprepara l-każijiet għall-għada l-Qorti. Dak ifisser li jkun hemm il-ħtieġa ta’ dedikazzjoni. 

Onestament nemmen li kemm fil-Financial Crimes Investigative Department, però anke f’ħafna setturi fil-Korp tal-Pulizija għandna ħafna nies iddedikati. Iżda, bħal kull ħaġa oħra, il-ħażin joħroġ aktar b’saħħtu fuq it-tajjeb. Jien dak li se nkun qed nara, li n-nies iddedikati fil-Korp verament niftħulhom il-bibien biex javvanzaw fil-karriera tagħhom. Lead by example. Min jafni jaf b’liema dedikazzjoni ħdimt, kemm fil-qasam tal-investigazzzjonijiet kriminali, kif ukoll fil-karigi l-oħrajn, u allura ġaladarba nkun appuntat f’din il-kariga se nara li dak l-eżempju jkaxkar fis-saffi kollha fil-Korp tal-Pulizija. 

IĊ-CHAIRPERSON: Grazzi. L-Onor. Joe Mizzi, li għandu esperjenza kbira f’diversi oqsma, bniedem magħruf li m’għandu bżonn ta’ ebda introduzzjoni. 

ONOR. JOE MIZZI: Wasalt għall-konklużjoni tiegħi dwar dak li qed nipprovaw niddeċiedu llum u naħseb li hija l-konklużjoni t-tajba. Fil-fatt, kif għedt inti, l-affarijiet ħżiena kważi aktar jidhru u allura wieħed irid jilqgħalhom, filwaqt li nemmen li hemm ħafna affarijiet x’isiru, kif qed tgħid inti, li huwa importanti biex nimxu ’l quddiem. Però, biex iċ-ċittadin jinduna b’dak li qed tagħmel, biex ikollu aktar il-fiduċja fik u jħossu aktar li l-pulizija qiegħed hemmhekk biex jipproteġih u biex jgħinu, naħseb li l-komunikazzjoni għandha tkun li twassal il-messaġġ sew.  

Niftakar, kif taf, li f’ċertu żmien meta kien hemm ir-riforma kien qed isir dan il-Communications Office. Naħseb li l-immaġni ta’ dan l-uffiċċju hija importanti – u forsi tista’ tispjega – biex juri l-Korp x’inhuwa jagħmel u li qed jagħmel xogħlu sew biex dak li jkun ikun jaf x’inhu għaddej. Kien hemm żmien meta ċerti oqsma u ċertu xogħol li kienu jagħmlu l-Pulizija, kienu qegħdin jitneħħew minn taħt il-Pulizija u jitqiegħdu taħt iċ-Ċivil proprju biex il-Korp tal-Pulizija jkun konċentrat fuq ix-xogħol tal-Pulizija. Wieħed mill-eżempji ta’ dan kien meta nħoloq l-Internal Affairs Unit li għall-Korp kien ifisser li hemm min qed jara li kulħadd jimxi kif għandu jimxi fi ħdan il-Korp, u anke jingħata fiduċja min-nies għax kien hemm deterrent għal dak li forsi mhux jimxi skont kif għandu jimxi. Forsi jispjega l-ħsieb tiegħu fuq dan l-Internal Affairs Unit, li mill-esperjenza li kelli naf li kien importanti ħafna, għax fl-istess ħin anke dak li jkun iħoss li qed jiġi apprezzat meta jagħmel xogħlu. Jien niftakar, u nemmen, li hemm nuqqasijiet; però, mill-esperjenza li għaddejt int, fosthom meta jien kont qajjimt il-każ – u hemmhekk jien fiduċjuż mill-ewwel li għad għandna nies li jagħmlu xogħolhom kif suppost u jagħmlu l-affarijiet kif suppost – dwar korruzzjoni. Inti kont ċempiltli u kont għedtli biex immur id-Depot biex tagħmilli l-mistoqsijiet. Kont ħassejtha bi kbira għax ħassejt li m’għandix niġi interrogat għal dak li għedt, imma kont lest li nagħti l-informazzjoni. Ovvjament, kien hemm dan il-battibekk, imma inti rrealizzajt li forsi, iva, l-istituzzjoni għandha dawk ir-regolamenti tagħha eċċ., u allura huwa tajjeb li l-istituzzjonijiet għandhom jiġu rispettati wkoll. Però tkellimna, tajtek l-informazzjoni, ħadt passi, u wasalt biex ikkonkudejt li ttieħdu passi kontra ... U allura lili dik tagħtini sodisfazzjon li nemmen f’dak li għedt inti, li ma tħarisx lejn l-uċuh, għax dakinhar ma ħaristx lejja bħala membru parlamentari. Però huwa tajjeb ukoll li wieħed iħoss li jiġu rispettati wkoll l-istituzzjonijiet l-oħrajn ukoll.

IĊ-CHAIRPERSON: Grazzi. Is-Sur Gafà.

IS-SUR ANGELO GAFÀ: Il-Ministru qabad numru ta’ punti u beħsiebni ndurhom kollha.

Il-Korp tal-Pulizija jrid jinvestiga kwalunkwe allegazzjoni li tiġi a konjizzjoni tiegħu. Ma għandna qatt – u allaħares! – nistennew lil xi politiku biex jgħidilna biex ninvestigaw! Ġaladarba jkun hemm nitfa ħjiel li seta’ sar reat kriminali, għandna ninvestigawh. Hemm żewġ tipi ta’ każijiet kriminali: hemm dawk ex officio, li ma jistgħux jibdew mingħajr il-kwerela tal-parti offiża. Fil-maġġor parti, il-każijiet huma ex officio. Il-każijiet ta’ korruzzjoni huma kollha ex officio għax il-vittma hija aħna fis-soċjetà b’mod ġenerali. Il-korruzzjoni dik li hija: tnejn jew iktar li jitkellmu bejniethom biex jagħmlu qligħ mhux dovut. Allura huma aħna ċ-ċittadini li aħna l-vittmi. Hawn min jaħseb li l-korruzzjoni hija meta wieħed jgħid “u iva, billi xi ħadd jaqla’ lira żejda, mhux l-aqwa li l-ekonomija għaddejja?” Le, aħna kollha vittmi ta’ dak ir-reat. Irrid nibgħat dan il-messaġġ, li ġaladarba hemm allegazzjoni li seta’ twettaq reat li huwa ex officio, li jfisser li l-Pulizija għandha tinvestiga minn jeddha, ma għandna nistennew lil ħadd li jqabbadna ninvestigaw. 

Fil-każ li semmejt inti, kont għamilt allegazzjonijiet fil-Parlament. Ma kontx għedtilna biex ninvestigaw; kien hawn l-allegazzjonijiet fil-Parlament. Dak iż-żmien id-deċiżjoni kienet li ġaladarba hawn din l-allegazzjoni rridu ninvestigawha. Dak kien każ fejn ir-referenza kienet għal fondi pubbliċi.

Rigward il-komunikazzjoni, fir-risposti li tajt għamilt referenza għall-GRECO. Hemm numru ta’ rakkomondazzjonijiet. Fil-fatt, se nagħtihom il-prijorità assoluta fil-bidu nett jekk jien inkun appuntat f’din il-kariga. L-għan tal-GRECO huwa li nsaħħu l-governanza fl-istituzzjonijiet pubbliċi. Aħna – il-Korp tal-Pulizija – nemmen li aħna istituzzjoni fundamentali biex ikun hawn is-saltna tad-dritt. Hija kelma li llum saret faċli tgħidha, imma mhux dejjem faċli tfissirha. Inħoss li l-Korp tal-Pulizija huwa fiċ-ċentru tas-saltna tad-dritt, u allura, biex verament in-nies iridu jeħduna b’ serjetà, irridu nwasslu l-messaġġ li qed nieħdu l-affarijiet bis-serjetà! Fil-fatt, l-ewwel rakkomandazzjoni tal-GRECO fir-rigward tal-pulizija hija t-talba biex il-Korp tal-Pulizija jikkomunika b’mod iktar regolari mal-midja. Iva, se nkunu qed nagħmluha. Nemmen li li kieku kkomunikajna iktar f’mumenti partikolari ... Hemm mumenti diffiċli fejn ma jkunx faċli li tiffaċċja lill-ġurnalisti, però jien ma se niddejjaq niffaċċja lil ħadd bi problemi ta’ ħaddieħor! L-allegazzjonijiet kriminali li jsiru fil-konfront ta’ ċerti nies, u forsi ta’ ċerti nies ta’ statura, lili m’għandhomx għalfejn idejquni. Lill-uffiċjali investigattivi m’għandhomx idejquhom. Dawk huma problemi ta’ min allegatament daħal fihom! Għalfejn għandi niddejjaq jien niffaċċja lill-midja bi problemi ta’ ħaddieħor?

Kellna każijiet li l-Pulizija investigathom b’suċċess. Allura anke hemmhekk, jien internament ... Irrid niċċara wkoll li fl-aħħar tliet snin u nofs fil-kariga tiegħi kont nirrapporta lill-Kummissarju tal-Pulizija; jien hemmhekk rakkomandazzjonijiet stajt nagħmel u d-deċiżjoni finali qatt ma kienet tiegħi. Kemm-il darba tellaqtu dan il-punt. Anke fejn kellna każijiet fejn il-Pulizija investew ħafna riżorsi u ħin biex solvejnihom b’suċċess. Hemmhekk nemmen li stajna mmorru quddiem il-midja, u kien mument fejn nistgħu nieħdu pjaċir nikkomunikaw li solvejna każ billi għamilna li għamilna. Allura rridu nsibu l-bilanċ bejn x’nistgħu nirrapportaw u x’ma nistgħux. Ħafna drabi naħseb li nistaħbew ftit wara l-fatt li jkun hemm investigazzjonijiet għaddejjin. Veru jkun hemm investigazzjonijiet għaddejjin, però ċerti dettalji naħseb li nkunu nistgħu noħorġuhom, anke bi preżentazzjoni ta’ fiex tkun waslet il-Pulizija. U dak huwa wieħed mill-elementi kif ... Din toħroġ ċara anke mir-riċerka. Il-qari tiegħi sar qari li b’ xi mod jew ieħor dejjem ikun marbut mal-operat ta’ police organisations, u mir-riċerka li nagħmel toħroġ ċara li l-komunikazzjoni mal-pubbliku hija fundamentali biex insaħħu l-fiduċja fil-Korp tal-Pulizija. Iva, nikkommetti ruħi li nżidu l-komunikazzjoni mal-pubbliku.

Issemmew il-affarijiet interni. Xogħol l-Internal Affairs Unit huwa li jinvestiga kwalunkwe każ li jiġi a konjizzjoni tiegħu fejn ikun hemm nuqqasijiet minn membri tal-Korp. Jien qed nirrakkomanda li mhux biss ikollna internal affairs b’saħħtu, imma li jkollna an internal audit b’saħħtu. Dan ifisser li l-kontrolli jridu jkunu in place biex inkunu aħna fl-ewwel lok li naqbdu l-abbuż. Mhux biss naqbdu l-abbuż, imma li noħolqu sistemi biex l-operat ikun operat iktar effettiv, operat iktar effiċjenti u operat fejn innaqqsu l-abbuż. Sfortunatament, kien hemm istanzi, inkluż il-każ tal-Pulizija tat-Traffiku, fejn stajna għaddejna mingħajru dak il-każ. Jien l-ewwel wieħed internament kont ġbidt l-attenzjoni li kif kienet qed taħdem is-sistema ma kenitx l-aħjar sistema, u allura kont ħriġt bis-suġġeriment ta’ ċentralizzazzjoni. Forsi f’pajjiż fejn niftaħru ħafna bid-devoluzzjoni u d-deċentralizzazzjoni, din hija sistema naqra kontradittorja. Però f’korp tal-pulizija fejn inbnew ħafna silos, ħafna monopolji u ħafna istituzzjonijiet fi ħdan istituzzjoni, dawn irridu nkissruhom. Iċ-ċentralizzazzjoni setgħet tgħin biex innaqqsu dan l-abbuż. Jien internament kont għamilthom bil-miktub dawn ir-rakkomandazzjonijiet, u kont ħloqt sistema ta’ think thank sessions. Dan huwa l-mod kif beħsiebni mmexxi jekk inkun appuntat, li ma tkunx one way traffic imma a two way approach. 

Fl-aħħar mill-aħħar, is-suċċess tagħna jiddependi mill-pulizija barra fit-triq, minn kull saff fil-Korp. Allura r-rakkomandazzjoni ta’ ċentralizzazzjoni kienet fil-fatt waħda li konna ddiskutejna f’dawn it-think thank sessions. Ir-rakkomandazzjoni tiegħi ma kenetx intlaqgħet dak iż-żmien, u llum qegħdin fl-aħħar fażi biex nimplimentaw din ir-rakkomandazzjoni. Imma għalfejn ikollna naslu biex nidħlu ġol-ħajt biex nimplimentawhom dawn is-sistemi? Għalhekk ngħid li mhux biss irid ikollok an internal investigation b’saħħtu – l-Internal Affairs Unit – imma l-kontrolli b’mod kontinwu biex ikunu an eye opener ta’ kif nistgħu ... Fuq kollox, l-internal audit qiegħed hemm biex naqbdu l-abbuż; però, fuq kollox, biex intejbu s-sistema, biex is-servizz tagħna jkun wieħed aħjar! Il-fiduċja tan-nies fina titkattar jekk jarawna li aħna iktar customer centric. Kumpanija privata tiffjorixxi, tikber għax in-nies iridu l-prodott, u allura kontinwament għaddejja b’analiżi ta’ customers’ needs and wants, xi jridu n-nies mill-prodott tagħna. Jekk jaraw li f’daqqa waħda daħal kompetitur fis-suq, jaraw x’jagħmlu biex il-prodott tagħhom ikun aħjar minn tal-kompetitur. Aħna rridu nifhmuha li m’għandniex monopolju fuq il-Pulizija! Min jaħseb li l-Korp tal-Pulizija għandu xi monopolju sejjer żbaljat. Irridu naraw kontinwament jekk bil-prodott li qed noffru, li fil-każ tagħna huwa servizz, il-pubbliku huwiex sodisfatt jew le. Allura, fuq kollox irridu wkoll nagħmlu kontinwament il-public attitude surveys, għaliex jekk aħna ma nifhmux xi jrid il-pubbliku mingħandna, kif nistgħu nipprovdulu prodott li jkun għas-sodisfazzjon tiegħu?

Saret referenza wkoll għas-civilianisation. Fl-aħħar xhur attendejt għal laqgħa tal-Kabinett, fejn kont issottomettejt proposti ta’ kif il-Korp tal-Pulizija jista’ verament ikun iktar iffokat fuq il-core business tiegħu. B’kull rispett, x’qed nieħdu mill-pulizija li qed isajjar ġol-canteen? X’qed nieħdu minn pulizija li qiegħed joħroġ kondotta tal-pulizija? Il-pulizija rriduhom fejn verament qed jeżerċitaw il-poteri eżekuttivi. Pulizija huwa differenti minn kwalunkwe ċittadin ieħor għax għandu poteri, fosthom il-poter tal-arrest u l-poter ta’ tfittxija. Jekk bl-ebda mod fil-ġurnata tiegħu mhux qed jeżerċita ebda wieħed minn dawn il-poteri, allura dak ifisser li dak ix-xogħol jista’ jagħmlu ħaddieħor, u dak il-pulizija nistgħu verament nutilizzawh fejn hemm bżonn. Allura fejn hemm bżonn? Skont stħarriġ matul is-snin in-nies kontinwament jisħqu li jridu iktar pulizija fit-triq, il-police visibility. Però, jekk il-pulizija se nibqgħu naħluhom f’dawn id-doveri amminstrattivi – non-core duties – allura sfortunatament se nispiċċaw mingħajr pulizija fit-triq! Din mhux dejjem kienet faċli. Fil-Korp tal-Pulizija, tiffaċċja ruħek ma’ ċerti mentalitajiet antiki. Forsi hemm min ukoll ikun komdu li jagħmel dan it-tip ta’ xogħol, imma aħna li dħalna fil-Korp tal-Pulizija dħalna biex neżerċitaw il-poteri ta’ pulizija. Allura se nara ... Mill-kalkoli li għamilt, għandna madwar 17% tax-xogħol fil-Korp tal-Pulizija li jista’ faċilment isir minn nies ċivili jew minn kumpaniji oħrajn. Fil-pajjiżi Ewropej, fl-Amerika u fil-Kanada, il-medja hija li 30% tal-organizzazzjoni tal-pulizija tkun magħmula minn nies ċivili. Fil-każ tagħna din qiegħda 5%. 

IĊ-CHAIRPERSON: Għandek xi timeframes li jekk inti ssir Kummissarju dawn tagħmilhom fis-seħħ?

IS-SUR ANGELO GAFÀ: Dawn il-proposti diġà ssottomettejthom. Fil-fatt il-pjan li kont issottomettejt kien pjan inkrementali. Nemmen li din teħtieġ anke bidla fi-kultura. Teżisti police culture. Nemmen li l-kultura tevolvi, imma trid tevolvi b’mod inkrementali. Jien fuq kollox irrid naħdem man-nies, u allura rrid nara li nfehmhom sew għalfejn qed isir dan l-involviment fil-Korp tal-Pulizija. Però, biex nagħmilhom irrid ukoll il-koperazzjoni minn ministeri oħrajn. Dak li se nkun qed nagħmel. Jien sodisfatt li jien dħalt fl-2017 b’baġit li ovvjament kien ippreparat fl-2016. Dak iż-żmien il-Vot Kapitali tal-Korp tal-Pulizija kien €420,000. Jien sodisfatt li fis-sena ta’ wara dak irdoppjajnih għal €1 miljun u anki fis-sena ta’ wara, u allura, għal din is-sena għandna €2.5 miljun. Biżżejjed? Le, imma dak juri li qabel konna naċċettaw dejjem €420,000 u nibqgħu bih. Din kienet ilha ġejja minn snin. Ovvjament, jekk il-Ministeru għall-Finanzi ma jkollux pjan sottomess mill-Korp tal-Pulizija, allura se jibqa’ jagħtik dak l-istess ammont. Allura, fi żmien sena – u bqajna għaddejjin fiż-żmien ta’ wara –  irnexxielna nkabbru l-Vot Kapitali, fost oħrajn, għaliex bdejna nissottomettu pjanijiet iktar konkreti. Għandek short u long-term plans. Meta l-Ministeru għall-Finanzi u ministeri oħrajn jaraw li inti għandek pjanijiet serji u konkreti, allura hemmhekk se tiġi l-koperazzjoni. Meta tmur b’riċerka studjata hija iktar faċli li tikkonvinċi. Però, nerġa’ ngħid, riċentament kien hemm editorjal fuq il-ġurnal The Times of Malta li qal li l-Kummissarju huwa importanti, però ma jaħdimx waħdu, għandu bżonn l-għajnuna ta’ dipartimenti oħrajn. Dik l-għajnuna jien se nkun qed infittxha, u mhux biss nitlob il-flus fl-arju. Ħafna drabi mhijiex kwestjoni ta’ flus imma hija materja li jkollok ċerti approvazzjonijiiet biex l-operat tieħdu fit-triq li tkun tixtieq.

IĊ-CHAIRPERSON: Iktar rimarki? L-Onor. Glenn Bedingfield.
ONOR. GLENN BEDINGFIELD: Sur Gafà, l-ewwel għamilt referenza għall-każ tal-Pulizija tat-Traffiku. Ma tarax li għandek iġġorr xi tip ta’ responsabbiltà? Inti s-CEO. Waqt li trid terfa’ responsabbiltà għas-suċċessi tal-Pulizija, trid terfa’ responsabilità għad-diżappunti.

IS-SUR ANGELO GAFÀ: Spjegajt diġà li jien kont l-ewwel wieħed li ġbidt l-attenzjoni għall-abbużi li setgħu kienu qed jiġru fil-Korp tal-Pulizija. Ma kenitx speċifika għat-traffiku, imma kienet b’mod ġenerali. Jien għaddejt rapport lill-Kummissarju tal-Pulizija fir-rigward. Xogħoli kien li nidentifika problema b’mod konkret u nipprovdi rakkomandazzjonijiet. Jien għamilt it-tnejn, identifikajt il-problema u għaddejt rakkomandazzjonijiet. Din nafha mhux jien biss għax kont ippreżentajtha f’think thank session, fejn kien hemm attendenza minn membri oħrajn tal-Korp, u kulħadd jaf x’kienet id-deċiżjoni: “Tibqgħux status quo”. Illum tellaqna proċess li sejrin għaċ-ċentralizzazzjoni. Nerġa’ ngħid li llum il-ġurnata bħala Kap Eżekuttiv nirrapporta lill-Aġent Kummissarju; sa ftit taż-żmien ilu kont nirrapporta lill-Kummissarju, u allura l-aħħar deċiżjoni ma kenitx tiegħi! Però, jien b’sodisfazzjon ngħid li l-problema identifikajtha u tajt is-soluzzjonijiet għaliha, li dak iż-żmien ma ntlaqgħux. Però, jekk jien inkun appuntat, din hija waħda mill-ewwel implimentazzjonijiet li se jkunu qed isiru. Mhux għax għandi bakketta maġika, għax f’dan il-mument hemm il-preparamenti li qegħdin isiru. Identifikajna post minn fejn noperaw u hemm xogħlijiet għaddejjin. Il-pjanijiet issa ilhom għaddejjin għal dawn l-aħħar xhur u dan bil-barka tal-Aġent Kummissarju, li fehem il-ħtieġa għal tali dipartiment. 

Il-membri tal-Korp għandhom numru ta’ duties x’jagħmlu. Għandhom in-normal duty tagħhom, li meta jmissek xogħol tmur għall-post tax-xogħol tiegħek. Però mbagħad għandhom il-possibbiltà ta’ overtime u possibbiltà ta’ extra duty. L-extra duty hija servizzi li l-Korp joffri lil terzi bi ħlas. Jiġri allura li jekk għandek xi ħadd mill-Belt jagħmel talba, sal-lum il-ġurnata jaqduh mill-uffiċċju tal-Belt. Jekk ma jkollux l-uffiċċju tal-Belt x’jiġri ħafna drabi? Jaqla’ lil xi ħadd mid-duty tiegħu. Mela, jekk il-Belt suppost għandek ħamsa li jagħmlu r-rondi, ikollna naqilgħu wieħed u nispiċċaw b’erbgħa. Naturalment, la kienet mid-duty tiegħu, il-flus ma jmorrux fil-but tal-individwu, imma jmorru fil-but tal-Gvern. B’sistema ċentralizzata dak ifisser li dawk l-extra duties se jinqasmu b’mod iktar ekwu. Pulizija li qiegħed fis-CID m’għandux il-possibbiltà li jagħmel din it-tip ta’ extra duty: bis-sistema ta’ ċentralizzazzjoni se jkun jista’. Għall-argument, għandek bank f’Bormla li jrid sigurtà extra duty, u għandek pulizija li huwa minn Bormla, jiġifieri, minkejja li ma jaħdimx fid-distrett ta’ Bormla, però joqgħod Bormla jew joqgħod viċin ta’ Bormla. Dak jista’ jmur jagħmel dik l-extra duty ,,. (Interruzzjonijiet)

IĊ-CHAIRPERSON: Inti kuntent bil-kondizzjonijiet tax-xogħol tal-pulizija? Jekk le, x’inhuma l-affarijiet li trid tara li tirranġa? U x’inhuma l-affarijiet li trid tkompli tibni fuqhom?

IS-SUR ANGELO GAFÀ: Meta ngħidu kondizzjonijiet ħafna drabi l-ewwel li tiġina f’moħħna hija l-kondizzjonijiet finanzjarji. 

IĊ-CHAIRPERSON: Il-kondizzjonijiet kollha, fejn jaħdmu, il-mod kif jaħdmu; jkunu daħlu bil-lejl, l-għada jridu jippreparaw biex imorru l-Qorti, waranofsinhar, kif għedt inti, iridu jkomplu jinvestigaw, eċċ.

IS-SUR ANGELO GAFÀ: Sa sentejn u nofs ilu, il-membri tal-Korp kienu jaħdmu 46 siegħa però jitħallsu ta’ 40 siegħa. Ġie ffirmat ftehim settorali, bil-parteċipazzjoni attiva tal-unions, tant li huma firmatarji tiegħu dan il-ftehim, li allura niżżilna l-ġimgħa ta’ xogħol għal 40 siegħa. Allura issa, apparti iktar ħlasijiet fil-forma ta’ allowances, il-pulizija għandu iktar ċans iqatta’ ħin mal-familja. Però l-Korp jagħtih l-opportunitajiet li jagħmel extra duties, overtime u potenzjalment anke studji. 

Il-kondizzjonijiet tal-Korp tal-Pulizija huma partikolari. Bħall-infermiera u dawk li qegħdin fis-settur mediku rridu naħdmu l-iljieli. Għal dawk li jaħdmu l-iljieli hemm allowances speċifiċi. Kull membru tal-Korp għandu a police allowance speċifikament għax huwa persuna li għandu poteri eżekuttivi. 

Kuntent qatt; il-kondizzjonijiet dejjem jistgħu jitjiebu. Aħna investejna ħafna fil-flotta tal-pulizija fl-aħħar snin, b’mod li naħseb għall-ewwel darba fl-istorja, id-distretti tal-pulizija jagħmlu użu minn vetturi ġodda. It-tendenza fis-snin passati kienet li l-ewwel nużawhom banda oħra mal-mobile squads u, xħin ikunu Alla m’għamilhom, nagħtuhom lid-distretti, daqslikieku l-pulizija tad-distretti huma uffiċjali tat-tieni klassi! Dawn qed inbiddluhom. Kuntent qatt!

Rigward l-għases, fit-talbiet li għamilt għall-baġit tas-sena d-dieħla speċifikament enfasizzajt li ... Ovvjament, ix-xogħol preparatorju jkun telaq minn issa, għaliex biex tonfoq il-flus allokati għal tender, il-proċess biex tibni dak it-tender irid ikun telaq diġà, pereżempju biex inkomplu nirrinovaw għases tal-pulizija. Sar ħafna xogħol, u huwa tajjeb li nirrikonoxxuh. Aħna, f’dan il-mument, wara ħafna u ħafna snin, qed nibnu żewġ għases ġodda tal-pulizija, waħda f’Marsaskala u l-oħra f’Marsaxlokk. Din kienet ilha ma tiġri s-snin! 

Għandna problemi ta’ għases tal-pulizija. Waħda mir-raġunijiet li għandna problemi hija minħabba l-fatt li ħafna mill-għases tal-pulizija qatt ma kienu intenzjonati li jkunu għases tal-pulizija, qatt ma nbnew biex ikunu għases tal-pulizija. Allura, fuq kollox, mhumiex proprjetà tagħna. Hemm numru ta’ sentenzi li qegħdin appellati u fejn il-kirjiet huma antiki qed nitilfuhom; iżda aħna diġà qed naħsbu f’alternattivi. B’kumbinazzjoni, uffiċjal fil-Korp għadu kemm għamel studju, u jien kont wieħed mill-interviewees u tlabtu biex nara naqra l-findings ta’ dak l-istudju. Is-sabiħ ta’ dawn il-findings huwa li l-membri tal-Korp iridu tliet affarijiet prinċipali. L-ewwel waħda hija salarji aħjar. Hija naturali u dejjem titlaq minn hemmhekk. It-tieni hija uniformi aħjar, u aħna ssottomettejna anke l-pjan tagħna għal uniformi ġdida. Naturalment, hemm il-ħtieġa għall-finanzi biex nakkwistaw unformi ġdida. Nemmen li l-klima tagħna hija partikolari u, bħalma evolvew pulizija oħrajn f’dik li hija uniformi, li tressaqna iktar lejn iċ-ċittadin .... Għax, filwaqt li ngħidu li kulħadd irid ikun partner magħna, aħna rridu nagħmlu l-parti tagħna, li nuru li m’hemmx distakk bejna u ċ-ċittadin. Allura, ħriġna dak li jissejjaħ preliminary market consultation document (PMC), rajna x’hawn fis-suq u x’għamlu pajjiżi oħrajn. Allura, mhijiex xi ħaġa li morna mgħammdin għaliha, imma ftaħna biex kulħadd jiġi ’l quddiem. Fil-fatt, konna kkomunikajniha li aħna ma nistgħux nippubblikaw tender għall-uniformi minħabba l-fatt li qed nistennew li ningħataw il-finanzi. Kif tista’ timmaġina, għall-ewwel sena se jkollok injezzjoni tajba għax tkun trid tbiddel l-uniformi ta’ taħt fuq. 

Apparti dan, iktar tard din is-sena se jaslu l-police cars. Għall-ewwel darba, il-Korp tal-Pulizija se jkollu vetturi siguri għall-pulizija, li verament huma police cars, bil-parti ta’ wara tkun sigura u mingħajr aċċess għal quddiem. 

Issa qegħdin fl-aħħar fażi ta’ proċess biex nakkwistaw body cams. Dawn se jkollhom numru ta’ funzjonijiet. Permezz tagħhom partikolarment se nsaħħu t-trasparenza fl-operat tagħna għaliex issa l-pubbliku se jistenna li jekk il-pulizija marru fuq post ta’ inċident, xi mkien ikun hemm footage. Dik se żżid il-kontabbiltà fl-operat tagħna. Issa filwaqt li ntejbu l-kondizzjonijiet tagħna, għaliex ir-riċerka turi li fejn daħlu l-body cams ... Reżistenza se jkollna, għax filwaqt li kien hemm ħafna jgħidu li m’għandniex body cams, fil-mument li ġejna biex nittestjawhom – għax parti mill-proċess huwa li nittestjawhom – sibna reżistenza. Kwalunkwe bidla, tkun kemm tkun pożittiva, tkun qed toħorġok mill-comfort zone tiegħek. Però r-riċerka turi biċ-ċar li l-bodycams dejjem ħadmu favur il-law enforcement, favur il-pulizija. L-allegazzjonijiet fil-konfront tal-pulizija jonqsu drastikament bil-body cams. Aħna rridu naraw li dawn il-body cams jintużaw. Huwa inutli jkollok body cams ...

IĊ-CHAIRPERSON: Sur Gafà, dawn il-policies jiġu affettwati minn dak li jkun qed jiġri? Illum għandna dinja globalizzata; dak li jiġri fl-Amerika jaffettwa xi jkun qed jiġri hawn Malta. Ħafna drabi l-abbuż fiżiku jieħu preċedenza fil-midja. Għadna kif segwejna każijiet fl-Amerika li xxokkjaw lil kulħadd, taħseb li l-body cam jidħol biex issaħħaħ idejn il-pulizija fl-investigazzjoni għax ikollu iktar xhieda?

IS-SUR ANGELO GAFÀ: Nirringrazzjaw ’l Alla li r-relazzjoni tagħna mal-pubbliku hija waħda ġeneralment tajba ħafna. Il-każijiet li qed tirreferi għalihom inti fortunatament f’pajjiżna mhumiex preżenti. Ikun hemm numru ta’ allegazzjonijiet li jsiru fil-konfront tal-membri tagħna; però, f’mumenti fejn il-pulizija l-anqas li se tgħaddilu minn moħħu hija li jixgħel body cam għax ikun iffokat fuq xi ħaġa oħra, huma l-iktar mumenti importanti li l-body cam taħdem. Allura t-tender ħareġ speċifikament li jekk inti ħriġt arma tan-nar, għax għandek bżonn tuża arma tan-nar, jew ħriġt tazer – il-Pulizija għandna armi letali u dawk mhux letali ... Hi taħdem skont iċ-ċirkostanza, l-użu tal-forza taħdem billi tevalwa s-sitwazzjoni u jrid ikun użu tal-forza proporzjonat – il-body cam tixgħel waħedha u tixgħel il-body cams kollha fil-viċinanza. Dak huwa l-inqas mument li inti se taħseb biex tixgħel body cam għax tkun ġejja forza fil-konfront tiegħek, u allura l-ewwel li trid tagħmel huwa li tiddefendi lilek innifsek u mhux tixgħel il-body cam. La teżisti t-teknoloġija llum aħna insistejna li mmorru għal din it-tip ta’ teknoloġija.

ONOR. GLENN BEDINGFIELD: Semmejt l-uniformi u l-għases. Ma nafx x’tifhem biha komunikazzjoni, imma kif kien jgħallimna tajjeb l-Onor. Bartolo, għandek komunikazzjoni verbali u dik non-verbali. Jiġifieri, il-mod ta’ kif jidher il-pulizija, il-mod ta’ kif tidher il-karozza tal-pulizija, kif tidher l-għassa; il-mod ta’ kif iġib ruħu l-pulizija meta jkun bl-uniformi, aħseb u ara meta ma jkunx bl-uniformi. Imma n-nuqqas ta’ abbiltà li nara jien – anke mill-esperjenza ta’ żmien twil fil-ġurnaliżmu – huwa l-mod ta’ kif meta, pereżempju, ikollok pulizija li jridu jikkommunikaw jew ma jikkommunikawx sewwa mal-midja. Meta qed ngħid pulizija li ma jikkomunikawx sewwa mal-midja m’iniex qed ngħid biss għall-ogħla uffiċjali u l-ogħla membri investigattivi, imma qed ngħid anke saħansitra għall-pulizija li jkun hemm fuq ix-xeni tar-reat. Fil-konkret, meta ssemmi li ttejjeb il-komunikazzjoni, meta qed tgħid li rridu nikkomunikaw iktar u b’mod partikolari f’ċerti postijiet u f’ċerti ċirkostanzi, kif qed tara li din tista’ titwettaq? Waħda mill-affarijiet li jien kont niltaqa’ magħha meta kont ġurnalist kienet li biex iġġib informazzjoni mingħand il-Korp tal-Pulizija bilfors ikollok iġġibha minn taħt aktar milli b’mod uffiċjali.

IS-SUR ANGELO GAFÀ: U dak il-ħażin! Xi ħaġa li qatt ma għamilt kienet li noħroġ din it-tip ta’ informazzjoni. Jiddispjaċini meta nara rapportaġġ li jkun ħareġ mingħand il-membri tal-Korp. Se nara li dan jonqos kemm jista’ jkun. Jinqata’ ma jistax għax aħna kollha bnedmin tad-demm u l-laħam, però l-messaġġ tiegħi huwa li min jiżbalja jrid iħallas! Imma fl-istess waqt irridu nagħmlu l-parti tagħna biex il-ġurnalist ma jmurx fuq l-individwu. Inti għamilt referenza għal żewġ affarijiet, kemm il-komunikazzjoni ċentrali, dik mill-Communications Office tagħna, u wkoll il-komunikazzjoni fuq is-sit tar-reat. Xi ħaġa li issa fl-aħħar xhur erġajna rajna – għaliex fil-passat kienet teżisti – hija li jkun hemm rappreżentant tal-Korp tal-Pulizija fuq ix-xena tar-reat, hija dik il-persuna li l-midja tiġi indirizzata lejh. Illum il-ġurnata, fil-Communications Office tagħna, li l-kliem tekniku għalih huwa Committee and Media Relationship, hemm il-media relations u l-committee aspect; għandna l-persuni li kontinwament jikkomunikaw mal-komunità, partikolarment fuq il-midja soċjali. Għandna midja soċjali b’ saħħitha ħafna. Il-paġna tal- Facebook tal-Pulizija hija segwita minn madwar 73,000 persuna, u dik irridu nikkultivawha. Ħdimna biex tellajnieha hemmhekk, u kontinwament nikkultivawha. Meta dħalt sibt li ħlief stqarrijiet għall-istampa ma konniex qed noħorġu fuq il-paġna tal-Facebook tal-Korp tal-Pulizija. Mhuwiex l-iskop li noħorġu stqarrijiet għall-istampa, anzi jrid ikun post li minnu nedukaw lill-pubbliku fil-kampanja tagħna ta’ crime prevention. 

Però għall-mistoqsija tiegħek dwar nuqqas ta’ komunikazzjoni mill-Pulizija fuq ix-xena tad-delitt, nerġa’ ngħidlek li llum għandna fergħa fi ħdan il-Communications Office li speċifikament tieħu ħsieb il-midja u tmur fuq is-sit ta’ reat maġġuri. Il-midja ma tmurx fuq is-sit ta’ kull reat. 

ONOR. GLENN BEDINGFIELD: U naħseb li jagħmel differenza. Imma li qed ngħid jien huwa li ġaladarba l-midja tkun telqet minn fuq il-post tar-reat u tkellmet mal-persuni, imbagħad follow-ups rari jkun hemm. Rari naraw konferenza tal-aħbarijiet min-naħa tal-Pulizija. Ma tantx tidher l-abbiltà tal-Pulizija li jindirizzaw konferenza tal-aħbarijiet. 

IS-SUR ANGELO GAFÀ: Dawk huma l-press briefings. Meta jien għedt li rridu nikkomunikaw iktar, kont qed nirreferi għall-press briefings. Għandek press briefings li jistgħu jsiru minn uffiċjal għoli fil-Korp tal-Pulizija; però hemm press briefings li l-midja tistenna li jkun il-kummissarju li jagħmilhom. Jien se nassigura li f’dan l-aspett nagħmel il-parti assoluta tiegħi. Jien irrappreżentajt il-Korp f’numru ta’ programmi anke televiżivi, li mhux dejjem tieħu pjaċir tmur għalihom. Jekk inkun appuntat f’din il-kariga se nagħmel l-almu kollu tiegħi biex dan il-komunikat mal-midja nsaħħu.

ONOR. EVARIST BARTOLO: Pajjiżna huwa fost l-iktar pajjiżi fl-Unjoni Ewropea fejn tintuża l-midja soċjali. U marbuta ma’ dan hemm li huwa fost l-iktar pajjiżi fejn jeżisti online hate crime, cyber bullying. X’taħseb li għandu jagħmel il-Korp tal-Pulizija biex jilqa’ għal realtà bħal din? Magħha norbot ukoll xi ħaġa oħra li l-Korp ġieli jiġi kkritikat fuqha, u ċjoè li ma jagħmilx biżżejjed u bis-serjetà dwar rapporti ta’ vjolenza domestika fid-djar min-nies li jiġu msawta wara bibien magħluqa. 

Meta qed ngħidu online hate crime, nixtieq insemmi partikolarment anke istanzi ta’ razziżmu. Kif aċċenna tajjeb iċ-Chairman, naħseb li għandna x’nitgħallmu mill-każ ta’ George Floyd anke f’pajjiżna. Naqbel miegħek li l-Korp tal-Pulizija m’għandux dik it-tip ta’ ostilità lejh li hemm f’ċerti komunitajiet Amerikani, imma naħseb li għandna nitgħallmu minn din l-esperjenza wkoll. 

IS-SUR ANGELO GAFÀ: Il-fatt li qed niddiskutu fuq  hate speach u vjolenza domestika tfisser li hawn iktar kuxjenza. Din trid tiġi rikonoxxuta. Din is-sena, sal-lum il-ġurnata diġà għandna numru rekord ta’ każijiet il-Qorti għal dak li jirrigwarda hate crime. Kif ġie rrimarkat, ħafna minnu dan isir online. Allura meta fil-bidu għedt li fl-aħħar tliet snin naqqasna l-kriminalità b’10%, jiġifieri b’mod ġenerali naqset. Però, kellek żewġ setturi fejn żdiedet il-kriminalità – il-kriminalità finanzjarja u s-cyber. Fis-cyber hemm żewġ elementi; jista’ jkun li l-internet qiegħed jiffaċilita reati tradizzjonali, bħalma huwa l-hate crime jew il-frodi online – illum kulħadd jixtri online u allura jagħmlek iktar suxxettibbli li tkun vittma ta’ frodi online – jew inkella l-mezz ta’ teknoloġija jkun reat fih innifsu. Insemmi, pereżempju, l-aċċess illeġittimu għall-informazzjoni. 

Għal dak li huwa hate speech, il-fatt li jkun online ħolqilna problema internament, għaliex id-distretti tal-pulizija jaħdmu b’dak li jiġri fid-distrett tagħhoom. Issa dak li jiġri fl-isfera diġitali joħorġok mis-sistema tradizzjonali. Allura bħalma tellaqna l-proċess – u se nispjega x’qed nagħmlu – dwar il-vjolenza domestika, il-ħsieb huwa li nagħmlu l-istess dwar il-hate speach, noħolqu unit ċentralizzat fejn kull każ ta’ hate crime jiġi investigat minn dan il-unit ċentralizzat. B’hekk ma noqogħdux nidħlu f’ħafna dibattiti dwar min għandu jaħdmu. Ħafna drabi sfortunatament iktar nispiċċaw noqgħodu nfettqu min għandu jaħdmu u ma jaħdmux milli nagħtu l-attenzjoni għal dawn ir-reati. Però, meta tkun qed tiċċentralizza, tkun qed tirrikonoxxi li dawn ikunu każijiet speċjalizzati. 

Allura jkun meħtieġ li l-uffiċjali addetti ma’ dan id-dipartiment ikollhom l-abbiltajiet u l-ħiliet neċessarji biex jinvestigaw dawn ir-reati. Is-Cyber Crime Unit huwa t-tieni l-iktar dipartiment li beħsiebna niffokaw fuqu, għax il-kriminalità ’l hemmhekk sejra, finanzjarja u ċibernetika. Irridu nsaħħuh għaliex ħafna minn dawn il-każijiet online l-istess, irridu nidentifikaw min hemm wara dak l-isem fuq il-midja soċjali. Allura ċertament li s-Cyber Crime Unit irid ikun internal service provider għal dan id-dipartiment.

Rigward id-Domestic Violence Unit, irrid ngħid li sar ħafna. Kien hemm bidliet leġiżlattivi u kien hemm l-input tal-Korp tal-Pulizija. Illum nitkellmu fuq temporary protection orders u fuq risk assessments, u allura l-aggressur jew aggressura jistgħu potenzjalment jinħarġu mir-residenza tagħhom anke qabel ma l-każ ikun mexa lejn il-Qorti. Anke hemmhekk hemm il-ħtieġa li l-pulizija ma tkunx waħedha biex taħdem fuq dawn ir-reati sensittivi, imma hemm koperazzjoni assoluta, pereżempju, mill-Aġenzija Appoġġ fost l-oħrajn, li dawn ir-risk assessments jaħdmu flimkien. X’qed nagħmlu bħala Korp? L-istess ħaġa, il-vjolenza domestika huwa reat sensittiv. Jien, l-ewwel wieħed, mhux neċessarjament għandi l-abbiltà li ninvestigahom, u allura l-Korp tal-Pulizija hawnhekk ukoll ħaseb biex jiċċentralizza dan il-unit u sa Settembru għandu jkun qiegħed jaħdem. Qed ngħid li sa Settembru għall-fatt li f’Settembru l-Korp tal-Pulizija jkun wasal fl-aħħar fażi – potenzjalment anke qabel – biex ikollu spetturi ġodda. F’dan il-mument, dawn l-uffiċjali kadetti, dawn l-ispetturi, qegħdin jagħmlu job shadowing, biex fil-mument li jkunu laħqu spetturi ma jibdewx jippreparaw ruħhom biex ikunu spetturi, imma jkunu diġà nofs triq sakemm ikunu verament spetturi. Inti tkun spettur meta ċċappas litteralment idejk bil-ħmieġ tax-xogħol. Allura l-Korp ħareġ sejħa interna, u bħalissa għaddej proċess intern għall-għażla tal-persuni li urew interess li jifformaw dan il-unit, minn spettur ’l isfel. Dan huwa l-mod li jien, jekk ikun appuntat kummissarju tal-pulizija, beħsiebni nimxi bih.  

Skwadri investigattivi, community policing teams jaħdmu biss jekk għandek nies motivati fihom. Allura b’sejħiet interni se nkunu qed naraw l-abbiltajiet ta’ dawn in-nies sabiex verament, anke internament, inħaddmu l-kunċett ta’ meritokrazija, u mhux għax dak jaf lil dak u l-ieħor jaf lill-ieħor, imma għax verament ikun ħaqqu.

IĊ-CHAIRPERSON: Imma se jkun hemm marki ċari għal kull oġġett li xi ħadd irid jippreżenta biex permezz tagħhom imbagħad joħroġ ir-riżultat finali?

IS-SUR ANGELO GAFÀ: Iva, il-policies li għamilt referenza għalihom fil-bidu dak li se jagħmlu. Jien nemmen li meta xi ħadd daħal fil-Korp tal-Pulizija, l-ewwel irid ikun a generalist. Irid isir pulizija l-ewwel qabel ma jkun speċjalizzat. Save exceptions ngħid jien, għaliex jekk attirajna gradwat fil-finanzi, gradwat fit-teknoloġija mill-Università, dak ikun ħela ta’ riżors jekk ikun qed jagħmel general police duties. Il-Korp għandu bżonn minn dawn in-nies biex jutilizzahom f’oqsma speċjalizzati. Però, per prinċipju, il-pulizija l-ewwel iridu jkunu generalist police officers. Wara ammont ta’ snin – dwar dan se ntella’ diskussjoni interna fl-immedjat biex jiġi determinat in-numru ta’ snin li uffiċjal irid jagħmel fid-distrett tal-pulizija – imbagħad inti tkun tista’ tavvanza orizzontalment. Fil-Korp tista’ tavvanza vertikalment, bil-promozzjonijiet u titla’ fir-ranks, jew orizzontalment, minn district policing għal skwadra speċjalizzata. Hemmhekk irridu nidentifikaw liema huma l-elegibility criteria u allura ngħidu li jridu jkunu għamlu ammont ta’ snin ġo distrett. Però mhux hekk biss. Illum il-Korp tal-Pulizija huwa membru ta’ The European Union Agency for Law Enforcement Training (CEPOL), li toffri self-assessed online courses. Jien irrid li l-pulizija li verament iridu jaħdmu fis-CID, fid-Drug Squad, jew fil-Financial Crime Investigations Department lili jridu jkunu urewni li dawn verament motivati li jmorru hemmhekk. Fil-ħin tagħhom iridu jkunu għamlu dawn is-self assessed courses online mingħajr ma l-Korp jonfoq ċenteżmu għax dawn qegħdin disponibbli hemmhekk. Dawn ikunu l-kriterji ta’ eliġibilità; imbagħad issir intervista. Illum hija l-prerogattiva tal-Kummissarju li jiddeċiedi lil min iċaqlaq. Jien dik ma rridhiex. Irrid li jinħatru selection boards interni, u l-Kummissarju jaġixxi fuq rakkomandazzjoni.

IĊ-CHAIRPERSON: U dawn kollha se jkunu bil-miktub u kull membru se jkun jaf bihom?

IS-SUR ANGELO GAFÀ: Mhux biss, imma nippubblikaw ir-riżultati. Nerġa’ ngħidlek, biex aħna nkunu xempju ta’ governanza tajba, irridu l-ewwel we practise what we preach. Allura rridu nagħmlu dan kollu internament. B’dak il-mod noħolqu anke ċerta kompetizzjoni sana. Niftakar li meta kont uffiċjal investigattiv, kull xahar konna ndaħħlu statistika ta’ kemm investigajna u ressaqna nies il-Qorti. Kien hemm din il-kompetizzjoni. Lis-Surġent kont ngħidlu biex jiċċekkjali ftit x’daħħal ħaddieħor, ħalli nagħmel mezz li nkun aħjar minn ħaddieħor!

ONOR. GLENN BEDINGFIELD: Inti għamilt referenza għar-reklutaġġ. Kemm taħseb li hawn nies li qed jaraw ix-xogħol ta’ pulizija bħala karriera u mhux biss bħala post ieħor tax-xogħol? Is-sistema ta’ reklutaġġ tal-lum kif tħares lejha? Xi trid tbiddel fiha? Liema hija dik il-persuna li tgħid li wieħed għandu l-kriterji kollha biex ikun pulizija, u ieħor le?

IS-SUR ANGELO GAFÀ: Nibdew minn hawnhekk. Il-ġimgħa li għaddiet għadha kif għalqet sejħa għal pulizija ġodda. Bi pjaċir irrid ngħid li rajna applikazzjonijiet minn 280 persuna. Ma jfissirx li kollha huma eliġibbli, għax is-sistema kif taħdem illum hija li inti titfa’ applikazzjoni u l-Korp jara jekk inti lħaqtx il-kriterji neċessarji. Dejqitni ħafna li matul iż-żmien niżżilna l-livell akkademiku. Din id-darba erġajna tellajnieh għal-livell li kien, morna għal dak li verament huwa pass. Hemm min jgħid li l-edukazzjoni mhijiex kollox, però hija parti essenzjali. 

Ħafna mix-xogħol tal-pulizija jfisser li inti trid tirrapporta l-investigazzjonijiet li tagħmel. Sfortunatament, jien ġieli nkun qed naqra rapport li la taf fejn beda u lanqas fejn spiċċa. Lanqas element ta’ punteġġjatura m’aħna kapaċi nagħmlu! Allura mbagħad inti trid titqanna b’dawn in-nies għal 25 sena, jekk mhux iktar! Ġeneralment min jitlaq mill-Korp tal-Pulizija? L-aħjar nies, għax isibu postijiet aħjar fil-privat. Allura filwaqt li ftit ħin ilu jien spjegajt fejn beħsiebna mmorru orizzontalment, dak huwa sal-proċess vertikali. Aħna llum klijenti tal-Akkademja għall-forzi dixxiplinati, m’għandniex akkademja tal-pulizija. U forsi hemmhekk trid tinħoloq naqra diskussjoni. Aħna niddependu ħafna mis-servizzi tal-Akkademja. Għall-aħħar xhur jien kont f’diskussjonijiet mal-Akkademja biex nistabbilixxu proċess ta’ kif pulizija jista’ javvanza b’mod li, fil-mument li daħal fil-Korp tal-Pulizija, jista’ jippjana l-karriera tiegħu. Hemmhekk jista’ dak li jkun jitlaq fi triq li jaf li ’l quddiem tista’ twasslu għal uffiċjal għoli fil-Korp tal-Pulizija. Allura fuq kollox irridu li jkollna a standard format ta’ kors ta’ reklutaġġ, mhux daqqa tliet xhur, daqqa xahrejn, daqqa erba’ xhur, skont il-ħtieġa. Il-qbil jidher li huwa li jkollna kors ta’ madwar sitt xhur. Dak huwa kors veru bażiku. Normalment jiġri li kif toħroġ mill-Akkademja, issib pulizija għaref li jtaptaplek tnejn fuq spalltek u jgħidlek: “Issa insa dak kollu li tgħallimt fl-Akkademja”! Jien din l-attitudni rrid naqlibha ta’ taħt fuq, u dan billi nidentifikaw surġenti tal-affari tagħhom li jkunu mentors. Biex dan ikun jista’ jsir, dawn iridu jkunu inċentivati li jkunu mentors għax din ikunu qed jagħmluha over and obove their normal duties. Dak is-surġent, il-mentor, f’dawk is-sentejn probation li jrid jagħmel pulizija ġdid ... Għax x’jiġri normalment? Firma u mexxi! L-aqwa li għamel sentejn. Imma fuq liema bażi tkun evalwajtu?!

IĊ-CHAIRPERSON: Il-kriterji jridu jkunu identifikati u magħrufa ma’ kulħadd.

IS-SUR ANGELO GAFÀ: Hekk hu. Jien ngħid li fuq bażi regolari, kull xahar jew tliet xhur, dak is-surġent irid idaħħal rapport dwar dak il-pulizija ġdid lill-Akkademja tal-Pulizija, biex wara li jgħaddu s-sentejn mhux biss jiġi kkonfermat fil-pożizzjoni, imma jien ngħid li għandu joħroġ ċertifikat fil-policing. Jien nemmen li l-karriera tal-pulizija għandha tibni fuq dak. Dak li tgħallimt fl-Akkademja għandu jkun il-pjattaforma li titlaq fuqha. Jien issottomejt rapport li jgħid li pulizija ġdid irid jitlaq b’ċertifikat fil-policing u jitlaq b’diploma fil-policing. Diploma fil-policing tkun rekwiżit biex inti tilħaq surġent. Illum kif qiegħda l-istorja? Illum tapplika biex tilħaq surġent, imbagħad il-Korp jipprovdilek kors għal surġent. Jien ma rridx hekk. Inti, fil-ħin tiegħek, biex turini li inti verament motivat, trid tagħmel diploma fil-policing, li huwa t-top-up taċ-ċertifikat fil-policing, biex meta toħroġ is-sejħa għal surġenti, il-kriterji tal-eliġibbiltà jgħidulek li inti trid tkun ilek, ngħidu aħna, tliet snin kuntistabbli, però jrid ikollok ukoll diploma fil-policing, u ssirlek intervista. Il-fatt li jkollok diploma fil-policing ma jfissirx li inti bilfors tkun surġent tajjeb, però dak ikun kriterju tal-eliġibbiltà li mingħajru ma tistax tidħol għal dik l-intervista. Hekk ukoll ikun hemm il-kriterju ta’ first degree, BA in policing, biex tkun eliġibbli  li tapplika għal spettur. 

Fuq kollox jien naħseb li fil-Korp neqsin ħafna mil-leadership skills. Bir-rispett kollu, anke l-fatt li għandna 15-il Assistent Kummissarju u żewġ Deputati Kummissarji u, minn dawn ir-ranks kollha, persuna waħda biss applikat biex tkun kummissarju tal-pulizija... Mill-bqija kien hemm numru ta’ applikazzjonijiet mil-livell medju, dak ta’ spetturi. Dan ifisser li neqsin mil-leadership skills. Forsi huwa sabiħ li tpoġġi fuq iċ-ċint u toqgħod tara lill-Kummissarju jaħdem, imma ma tridx li inti tkun il-Kummissarju. Jien nifhem li din mhijiex kariga faċli, imma nifhem li ġaladarba inti qiegħed f’dawk l-ogħla gradi fil-Korp tal-Pulizija suppost għandek taspira li tkun Kummissarju tal-Pulizija. Allura, iva, il-pjan aħħari kien li eventwalment immexxu għal Masters in Policing Leadership and Management biex allura kull min qiegħed f’pożizzjoni għolja ta’ manager irid fuq kollox ikollu leadership skills. Jien visiting lecturer l-Università fil-Policing Leadership and Management u anke fl-Akkademija, u lill-pulizija din ngħidilhom, li huma kollha mistennija li jkunu leaders – kollha, f’kull livell tal-Korp tal-Pulizija! Għaliex il-pulizija li qiegħed barra fit-triq irid ikollu leadership skills biżżejjed li ma jiddejjaqx jaffronta b’mod pożittiv lin-nies fit-triq. Però idealment kull manager, dawk kollha li telgħin fis-saffi tal-Korp, ma jkunux biss managers, imma jkunu leaders. Biex ikunu leaders, il-Korp irid jippreparahom lil dawn in-nies. Dak huwa l-pjan. Però, nerġa’ ngħid, il-Korp ma jaħdimx waħdu. Id-diskussjonijiet f’dan ir-rigward kienu għaddejjin mal-Institute for Public Service. Però mhux biss, hemm istituzzjonijiet edukattivi oħrajn, bħall-MCAST u l-Università ta’ Malta, li jistgħu jipprovdu opportunitajiet biex dan il-pulizija fil-ħin tiegħu jista’ jagħmel dawn il-korsijiet. Potenzjalment ikun anke a blended learning approach. Il-COVID-19 uriena kemm nistgħu nagħmlu xogħol anke b’mod virtwali.

IĊ-CHAIRPERSON: Kien hemm xi qasam fil-pjan ta’ ħidma tiegħek li ma lqatniex bil-mistoqsijiet li għamilnilek?

IS-SUR ANGELO GAFÀ: Il-pjan li daħħalt ġibtu miegħi fil-fatt. Fih 42 faċċata. Fl-aħħar ta’ dan il-programm ta’ ħidma fuq erba’ snin ngħid li rridu nimxu minn a police force għal a police service. Ma tridx tkun bidla kożmetika: mhux bidla biss fl-isem imma bidla fil-kultura. Il-kultura ma tbiddilhiex mil-lejl għan-nhar. Jekk inkun appuntat f’din il-kariga nwiegħed li se nagħmel l-almu kollu tiegħi biex inpoġġu lill-klijent tagħna fiċ-ċentru tal-operat tagħna. Jekk aħna naraw li kull persuna li niltaqgħu magħha hijiex vittma jew xhud jew suspettat bħala klijent tagħna, nemmen li nistgħu nagħmlu pass ta’ gġant. Imma rridu nkunu customer central, li naħdmu daqslikieku aħna kumpanija privata li l-għejxien tagħna jiddependi fuq il-klijenti.
IĊ-CHAIRPERSON: Dawn nistgħu neħduhom bħala l-kummenti konklussivi tiegħek. Nitolbuk tirtira mill-Kamra sabiex inkunu nistgħu nagħmlu diskussjoni u deliberazzjoni bejnietna biex imbagħad naslu għall-konklużjoni tagħna. Nirringrazzjawk ħafna. Naħseb li t-tweġibiet tiegħek kienu informattivi u tajtna gwida ċara biex inkunu nistgħu nieħdu d-deċiżjoni tagħna dwar in-nomina tiegħek. Grazzi.

IS-SUR ANGELO GAFÀ: Grazzi tal-opportunità.

Is-Sur Angelo Gafà ħareġ mill-Kamra.

IĊ-CHAIRPERSON: Għandna quddiemna n-nomina tas-Sur Gafà għall-kariga ta’ Kummissarju tal-Pulizija. Issa li smajnieh, nistgħu ngħaddu biex naraw x’inhi l-opinjoni tagħna dwar din il-ħatra. Kulħadd għandu kuxjenza. Il-Kumitat jaqbel li jagħti parir favur in-nomina tas-Sur Gafà għal din il-kariga? (Onor. Membri: Iva) Jidher li m’hawn l-ebda oġġezzjoni u għaldaqstant nistgħu nsejħu lura lis-Sur Gafà. 

Is-Sur Angelo Gafà daħal fil-Kamra.

IĊ-CHAIRPERSON: Sur Gafà, nixtieq ninformak li dan il-Kumitat qabel li għandu jagħti parir favur il-ħatra tiegħek bħala Kummissarju tal-Pulizija skont kif provdut fis-subartikolu 38 (5) fit-Tielet Taqsima tal-Ħames Skeda tal-Att dwar l-Amministrazzjoni Pubblika, Kap. 595. Skont l-istess provvediment, dan il-parir, flimkien mal-Minuti ta’ din il-laqgħa tal-Kumitat se jintbagħtu lill-Ministru għall-Intern, is-Sigurtà Nazzjonali u l-Infurzar tal-Liġi. 

Se naqra l-ittra li se nibagħtu lill-Ministru Byron Camilleri:

“Onor. Byron Camilleri MP
Ministru għall-Intern, Sigurtà Nazzjonali u Infurzar tal-Liġi

Il-Kumitat Permanenti dwar il-Ħatriet Pubbliċi organizza smigħ ta’ qabel il-ħatra fir-rigward tal-ħatra proposta tas-Sur Angelo Gafà bħala Kummissarju tal-Pulizija, u wara li qies ir-riżultati tas-smigħ ta’ qabel il-ħatra, iddeċieda li jagħti parir favur il-ħatra proposta.



Onor. Anthony Agius Decelis MP
President tal-Kumitat Permanenti dwar il-Ħatriet Pubbliċi”

Aħna nawgurawlek. Jalla tagħmel ħafna ġid għal pajjiżna. Din hija kariga importanti ħafna. Jalla jsir dak kollu li tkellimt dwaru hawnhekk u jsiru r-riformi kollha neċessarji biex, fl-aħħar mill-aħħar, iċ-ċittadini Maltin ikunu qegħdin jgħixu f’post sigur u ġust, u jkollhom rashom mistrieħa li fil-Korp tal-Pulizija għandhom spalla meta jinqala’ l-bżonn. Grazzi, Sur Gafà, tal-ħin tiegħek u nawgurawlek fil-kariga.

Is-Sur Angelo Gafà ħareġ mill-Kamra.

IĊ-CHAIRPERSON: Nirringrazzja lilkom, Onor. Membri talli pparteċipajtu. Il-Kumitat huwa aġġornat għal data oħra li tiġi kkomunkata lilkom meta jkun hemm nomina oħra.   

Fl-3.40 p.m. id-diskussjoni ġiet konkluża u l-Kumitat aġġorna.

